
కాశీమజిలీ కథలు - తొమ్మిదవ భాగము









సీ. ఇది మృగేంద్ర విశేష మీజంతువునుబట్ట

                 బదిదినంబులు పెట్టె నదను గాక

    యిది మహానాగంబు మదమెక్కి తిరుగంగఁ

                 బట్టికొంటిమి గోఁత బడఁగఁ జేసి

    శరభేంద్రమిది దీనిసంచార మెఱుఁగ ని

                 ర్వదిదినంబులువట్టె వలలు బన్న

    నిది వింతపులి యొక్క పదమునఁ బట్టితి

                 ముసికొల్పి కుక్కల నరమగతుల

గీ. ననుచుఁ దత్తన్మృగప్రగ్రహణవిధాన

    మెఱుఁగ జెప్పుచుఁ దండ్రి ముం దఱుగుచుండ

    వినుచుఁ జూచుచు వెనువెంటఁ జనిరి పిల్ల

    లక్కజముతోడ మృగశాల లన్ని తిరుగ.





తండ్రి వెనుకఁబోయి వారట్లు మృగవిశేషములన్నియుం జూచి సంతసించుచుఁ దరువాతఁ బతంగశాల కరిగి యందుఁ గ్రొత్తగా దెచ్చిన శకుంతసంతానముల నెల్ల బరికించుచు నందు,




సీ. ఱెక్కలు మృదువులై చక్కని మైచాయఁ

                బాలపిట్ట వితాన గ్రాలఁ గొంత

    నెమలిపించెముభాతిఁ గొమరార వాలంబు

                కుక్కుటంబున కట్లు కుచ్చు కలిగి

    బొలుపొంద రాయంచ పోలి యొకకొంత

                నడల శారిక బెడంగడరఁ గొంత

    యింద్రచాపమునిగ్గు లీను మాలిక కంఠ

                సీమ నొప్పార రాజిలుకబోలి

గీ. యరుణపదునాసికలు మనోహరత నమర

    లలితమణిభూషణాంబరాదుల ధరించు

    నట్లు చెలువొందు నొక్క విహంగమంబు

    వారి కాలోకనోత్సవమై రహించె.





అదృష్టపూర్వమై గుజ్జుఱెక్కలతో ముద్దులమూటఁగట్టు వికిరప్రవరంబును గని యాబిడ్డ లిద్దరు నుబ్బుచు గొబ్బన నాది నాది యని దాని నంటుచుఁ దండ్రితో జనకా! ఈ వింతపతంగ మెందు దొరికినది? దీని పేరేమి? దీని యాకారమునకుఁ దగినట్లు స్వరమాధుర్యము గలిగినచోఁ గాంచనమునకుఁ బరిమళ మబ్బిన ట్లుండును గదా? దీని వృత్తాంతముఁ జెప్పుమని యడిగిన నతం డిట్లనియె.

వత్సలారా! ఇది యేజాతి పతంగమో తెలిసినదికాదు. కొండవాండ్రెవ్వరు

		 ఈ పేజీలో చివరి మార్పు 22 అక్టోబరు 2021న 23:44కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

